
Nas últimas semanas teñen aparecido entre o gremio dos economistas varias mostras de preocupación pola situación do mercado de traballo en Galicia. É unha boa nova que en troques de amosar a insatisfacción pola evolución do desemprego os motivos de atención sexan a insuficiente oferta de mao de obra ou as relacións entre evolución do emprego e da produtividade. Esta reorientación nace de sólidas boas nova: a taxa de desocupación sitúase no último trimestre de 2006, de acordo coa EPA, no 8%, o nivel máis baixo desde 1981 e inferior á española; os ocupados están á par dos desocupados e inactivos maiores de 16 anos -algo que non sucedía nas últimas dúas décadas-.  
Nos últimos dous anos (tomando como referencia o 1ª trimestre de 2005 para evitar os efectos derivados do cambio metodolóxico na EPA) o mercado laboral galego evoluciona dun xeito equilibrado: crecemento simultáneo da poboación activa –aínda que a unha taxa moi baixa-, do emprego e da produtividade; diminución sensible do desemprego -incluído o de primeira vez- e converxencia activa en renda por habitante coa economía española. Tomando só como referencia a poboación feminina as variables sociais amosan un comportamento mellor, reducíndose as diferenzas cos varóns en taxa de actividade e ocupación -pero non tanto en desemprego, polo empuxe do acceso á actividade-.
 Como primeiro motivo de reflexión algúns economistas aluden á dificultade de manter esta evolución no futuro, pola insuficiente oferta de mao de obra. O exemplo do último ano ilustra sobre os efectos nas variables laborais dun ritmo de crecemento da economía no contorno do 4%: crece o número de ocupados en algo máis de 33 mil, absorbendo 11,8 mil parados e permitindo a incorporación á actividade de 21,3 mil persoas. Manténdose ese ritmo durante cinco anos (2007-2011) crearíanse 165 mil empregos, reduciríase o desemprego en 59 mil persoas e incorporaríanse 106,5 mil activos adicionais.  Case dous terzos dos novos activos e un 55% dos novos ocupados serían mulleres. Se a economía mantén este forte ritmo -o que parece asegurado no curto prazo-, ¿responderá a oferta de mao de obra? 
Coa situación descrita estaríamos no pleno emprego, en sentido técnico (unha taxa de paro do 3%). ¿De ónde procederían os activos adicionais? Unha elevación de cinco puntos na taxa de actividade masculina antes dos 30 anos e despois dos 55 (con niveis actuais que en Galicia son sensiblemente máis baixos que en España) aportaría 25 mil activos adicionais; unha subida da taxa de actividade feminina, notable pero non improbable suporía 120 mil activas suplementarias… O ritmo de crecemento da economía, o seu contido en emprego e a evolución da actividade por idade e sexo dan lugar a diversos escenarios que comparten algúns elementos comúns: proximidade ao pleno emprego e masiva incorporación da muller ao traballo. Uníndose aos impulsos procedentes do mercado, as políticas públicas de variado signo que o actual goberno está poñendo en marcha favorecerán este comportamento: constitución dunha rede pública de garderías, asistencia pública aos dependentes, medidas de conciliación da vida familiar e laboral, entre outras. Se estes factores de elasticidade da oferta fosen insuficientes, a facilidade de atopar ocupación e a mellora dos salarios e condicións laborais que decorren dunha situación próxima ao pleno emprego favorecerán o retorno dos xoves que nos últimos anos procuraron unha saída noutras latitudes con maior dinamismo así como a chegada a Galicia de inmigrantes (retornados ou sen cualificativos), do veciño Portugal, cunha demografía máis expansiva, de Sudamérica, do leste de Europa ou do Magreb. 
Un segundo elemento de atención para algúns analistas alude ao insuficiente crecemento do emprego -en comparación con España-. É sabido que o crecemento do PIB pode descomporse en expansión dos ocupados e incremento da produtividade por ocupado. Pola nosa parte consideramos que dada a escasa presión demográfica (sen fluxos migratorios o número de habitantes e o número de potenciais activos descenderá nos vindeiros anos) que a ocupación aumente a un ritmo lixeiramente inferior ao español mentres que o PIB faio a unha taxa superior configura a mellor das situacións posibles: redúcese a presión sobre a oferta de mao de obra e convérxese en renda e produtividade coa economía española. Camiñar sobre os dous pés -ocupación e produtividade- é mellor que facelo unicamente sobre un recurso escaso -a forza de traballo- pero tamén que centrar todos os esforzos na produtividade; entre outras cousas porque o positivo comportamento da mesma depende tamén da incorporación de traballadores xoves, cunha elevada dotación de capital humano. Pero de ter que optar por unha ou outra variable debemos, nas actuais circunstancias, privilexiar á produtividade (cómo facelo merece outro artigo). 

Sen facermos nada, as actuais circunstancias de expansión sostida da economía española e europea afectarían á alza á produtividade –o que Sylos Labini denomina efecto Smith, polo grande economista escocés-. Pero, ademais, a política económica do novo goberno ten incidencia grazas á mellora do capital público en infraestruturas, do capital humano incorporado á forza de traballo e da actividade de investigación e innovación. Adicionalmente, hai que atender á política de competencia e á evolución relativa dos salarios. O mesmo autor italiano denomina efecto Ricardo, polo economista clásico inglés,  a indución de innovacións e substitución de traballo por capital que provoca o aumento da razón salario/beneficio. Este factor positivo ten a súa cara oculta: reducir os incentivos para o investimento e a capacidade de financiamento do mesmo se as ganancias empresariais se comprimen excesivamente. Estamos lonxe aínda desta situación pero non convén tampouco perder de vista os efectos indesexados da situación de pleno emprego. 

Por iso, as medidas que faciliten a prolongación da actividade masculina por riba dos 55 anos, que favorezan a plena incorporación das mulleres á actividade, que estimulen o retorno de galegos do exterior e planifiquen unha inmigración controlada non só terán positivos efectos sociais se non que tamén cumprirán unha clara finalidade económica. 
